KULTURA BILANG SANDIGAN NG BANSA

(Talumpati para sa Araw ng Pagkatatag ng Centro Escolar University, 21 Hunyo 2010)

ni Virgilio S. Almario

ISANG LUMANG paksa ang bibigkasin ko ngayon. Wala din akong bagong karunungang sasabihin sa inyo. Ngunit malaki ang aking paniwala na isang napakahalagang bagay ang tema ng pagdiriwang na ito sa Centro Escolar University. Nakaharap táyo sa isang bagong panahon, ang panahon ng pamumunò ni Pangulong Benigno Cojuangco Aquino III, at kailangang talakayin ang paksang “Culture and Nation-Building.” Kailangan, sapagkat bukod sa importante ay waring nakakalimutan. O minamaliit. 

Kamakailan, isang kaibigan kong kolumnista ang nagmungkahi kay Pangulong Noynoy na asikasuhin ang kaso ng Dagdag National Artist. Gayunman, kailangan niyang ihingi ng paumanhin ang pangyayari na waring nais niyang igiit ang isang kasong pangkultura sa hanay ng mga higanteng problemang pang-ekonomiya na dapat harapin ng Pangulo. Ano nga ba naman ang halaga ng kasong Dagdag National Artist kung ikokompara sa maalingasngas na NBN-ZTE deal, fertilizer scam, Hello Garci, midnight appointments, at iba pang palatandaan ng korupsiyong iniwan ni Pangulong Gloria Macapagal-Arroyo? Mababawasan ba ang pulubi sa Filipinas kung hindi matuloy ang proklamasyon nina Carlo Caparas, Cecille Guidote-Alvarez, Pitoy Moreno, at Francisco Mañosa bílang mga Dagdag National Artist? Palagay ko, ni hindi nga ninyo napansin ang kasong ito noong magrali ang maraming sikat na manunulat at artist laban sa mga nabanggit na nais idagdag ni Pangulong Arroyo sa listahan ng mga bagong National Artist na nagdaan sa mahigpit ngunit lehitimong proseso bago maging National Artist. Ngunit sinundan ninyo ang kalbaryo ni Jun Lozada nang magpasiyang ipagtapat ang milyon-milyong kotong na tatamasahin ng pangkat ni Comelec Chair Benjamin Abalos kapag natuloy ang NBN-ZTE.
Maliit lang ang kaso ng Dagdag National Artist kompara sa kasong NBN-ZTE. Kayâ kailangang manghingi ng paumanhin ang kaibigan kong kolumnista sa kaniyang pagpapaalala ng kasong Dagdag National Artist ngayong napakaraming malalaking problemang dapat harapin ang bagong Pangulo.

Sa kabilâng dako, itinataghoy ngayong malubhang problema ang “kultura ng korupsiyon.” Ang NBN-ZTE ang isa ngang pruweba kung gaano kapangahas ang ating mga pinunò ng bayan sa paggawa ng katiwalian. Naging modus operandi na ang pangungurakot sa lahat ng ahensiya ng gobyerno at, awa ng Diyos, wala namang mataas na opisyal na napaparusahan. Ngunit hindi ba’t “kultura ng korupsiyon” din ang ugat ng Dagdag National Artist? Oo, pero maliit lang. Mas gusto nating gamitin ang “kultura ng korupsiyon” sa malalaki’t sensasyonal na kasong pampolitika’t pang-ekonomiya.

At ang ganitong pagmaliit sa mismong kasong pangkultura ang ipinalalagay kong sanhi ng paglubha ng “kultura ng korupsiyon.” Kapag sinabi nating “kultura ng korupsiyon,” ibig nating isipin na naging bahagi na ng ating kultura—ng ating sariling pagkatao at pagiging Filipino natin—ang korupsiyon. Natutuhan natin itong ugali at gagawin din natin ito kapag táyo ang nagkaroon ng pagkakataon. Noon pang 1960s, isang kongresista ang mayabang at nagtatakáng nagtanong, “What are we in power for?” At hanggang ngayon, gumagastos nang milyon-milyon ang mga politiko kapag eleksiyon. Alam nating ginagawa nilá iyon dahil babawiin ang ginastos sa sari-saring pagsasamantala kapag nása posisyon na. Kayâ hindi tayo nagugulat kapag nadiyaryong nagnakaw silá. Hindi rin tayo nagagalit para maghabla. Dahil tinatanggap nating bahagi na iyon ng katotohanan sa ating pambansang politika. Bahagi na ng ating kulturang Filipino.
Mula sa gayong modelo, hindi kataka-takáng magnakaw din ang direktor at ultimong kolektor ng BIR at customs. Hindi kataka-takáng tumanggap ng lagay ang pulis at manghingi ng tong ang inspektor ng public utilities. Hindi kataka-takáng tumanggap ng “regalo” ang hukom at guro. Hindi kataka-takáng magdayà sa test ang estudyante. At hindi kataka-takáng maging sipsip sa mayaman at makapangyarihan ang gustong magkatrabaho, umasenso, makaligtas sa kaso, atbp. Ang totoo, waring lahat táyo’y biktima na’t bahagi ng pambansang “kultura ng korupsiyon” sa iba’t ibang paraan, sa malaki man o maliit na paraan, at kahit sa pagiging tahimik at walang pakialam na mamamayan.
Inihalal natin ngayon si Pangulong Noynoy at marahil dahil sa kaniyang islogan na “Labanan ang Korupsiyon!” Ngunit naniniwala ba táyong matatapos niya ang korupsiyon? Kung maipakulong ba niya sina Pangulong Arroyo, First Gentleman, Abalos, at ibang kasangkot sa NBN-ZTE ay tagumpay na siya? Hindi. Hinding-hindi. Bakâ makalbo siya bago magtagumpay sa paglilinis ng gobyerno. Bakâ wala na siyang ibang maasikaso hanggang matapos ang kaniyang administrasyon. Bakâ pumutok ang ibang kaso ng korupsiyon mula sa kaniyang sariling pamilya o kaibigan o kapartido pagkaraan lámang ng ilang buwan.
Kultura ng Dangal
Ang pagsugpo sa “kultura ng korupsiyon” ay nangangailangan ng paghahasik, pagtatanim, at pangangalaga ng isang bago’t pangontrang kultura. At ang tungkuling ito ay hindi tungkulin lámang ng Pangulo. Ang pagpapalusog at pagpapalaganap ng isang kultura kontra “kultura ng korupsiyon” ay tungkulin ng bawat mamamayan. Tungkulin ito, lalo na ng mga ahensiya ng edukasyon—ng paaralan, ng mass media, ng intertainment industry, ng mga manunulat ar artists, ng mga pabliser ng libro, diyaryo’t magasin, ad agency, atbp. Hindi ito magaganap sa madalîng panahon ngunit dapat umpisahan ngayon.
Gusto kong ulitin sa inyo ang mungkahi kong Kultura ng Dangal bílang pangontrang kultura sa “kultura ng korupsiyon.” Ibig kong sabihin sa Kultura ng Dangal ang isang kultura na una, magdudulot sa atin ng pagmamalaki sa sariling kakayahan at ikalawa, magsusulong sa atin upang maging dibdibang malikhain.

Bakit kailangan natin ang kulturang magdudulot sa atin ng pagmamalaki sa sarili? Dahil puro nakahihiyâ ang nababalitaan tungkol sa atin. Nakahihiyâ kahit ang maraming tagpo sa ating kasaysayan. Kapag tiningnan natin sa salamin ang sarili, parang puro hiram lámang sa mga Espanyol at mga Amerikano ang ating katauhan, mula sa gamit natin sa araw-araw hanggang sa pangarap na kinabukasan. Wala táyong maipagmalaking atin. Kayâ sobra ang ating inferiority complex.
Ngunit may katutubo táyo at maipagmamalaking kultura. Hindi lámang natin nakikilala. O kulang ang ating edukasyon sa pagpapakilala at pagpapahalaga sa sariling atin. Sa wika na lang, gusto pa nating ipagmalaki na mahusay táyong um-Ingles at mahina sa Filipino. Kaugnay nitó, ni hindi natin totoong nakikilala ang ating pambansang kultura. Pinarangalan ng Unesco bílang Dakilang Pamana ng Daigdig ang Hudhud. Ilan ang nakaaalam sa istorya ng Hudhud? Kulang na kulang táyo sa pagpapahalaga kahit sa ating mga Pambansang Sagisag. Kayâ hindi natin alam na mali ang tawag nating “narra” sa ating Pambansang Punongkahoy. Kayâ Ingles, “Monkey-Eating Eagle,” ang tawag natin sa ating Pambansang Ibon. Hindi natin maiwawasto ang naturang pagkakamali dahil hindi natin alam ang pangwasto. Ganoon kaliit ang pagkakilala natin sa ating sariling kultura at sa ating sarili.
Malaki ang aking paniwala na mag-iiba ang ating tingin sa sarili kapag higit nating nakilala at napahalagahan ang ating sariling kultura. Noon din natin maiisip na kasinghalaga lamang ng kasong NBN-ZTE ang kasong Dagdag National Artist. Mga simbolo ng pambansang dangal natin ang mga National Artist. Binababoy at napapasukan ng maruming politika ang simbolo ng pambansang dangal dahil sa mga ilegal at dagdag na “National Artist” ni Pangulong Arroyo. Nababatikan ng “kultura ng korupsiyon” ang dapat sana’y sandigan ng ating Kultura ng Dangal.

Sa kabilâng dako, ang isang bayang may Kultura ng Dangal ang matututong magsikap paunlarin ang sarili nang hindi nababaon sa utang. Nagsasanib ang malikhaing talino ng mga mamamayan upang tulong-tulong maibangon ang bansa mula sa kumunoy ng kahirapan. Sabi nga ni Pangulong Noynoy, “Kung walang korap, walang mahirap.” Na ang ibig ding sabihin ay nagkakaroon ng direksiyong pangkaunlaran ang ating pagsisikap kung hindi naaaksaya ang ating talino sa pag-iisip ng pandaraya at pagnanakaw. Sa halip na korupsiyon ay lilikha táyo ng mga bagong industriyang kailangan ng bansa, palalakasin natin ang agrikultura’t ani ng pangisdaan, magkakaroon táyo ng growth centers sa iba’t ibang dako ng kapuluan, gagamitin natin ang edukasyon para dumami ang inhenyero, doktor, siyentista, at mga skilled worker na kailangan sa pag-unlad.
Pakikilahok at Sakripisyo

Ngunit muli, madalîng sabihin, mahirap gawin. Sa isang dako, hindi ito trabaho ni Pangulong Noynoy o ng kaniyang gobyerno. Trabaho natin itong lahat. Kailangang kalahok ang buong CEU, ang buong sambayanan sa pagbabangon ng dangal ng mga Filipino. Sa kabilâng dako, nangangahulugan ito ng pagkilala sa malaking papel ng Kultura sa kapalaran ng Filipinas. Kultura ang magiging puso ng pamamahala. Kultura ang magiging sandigan ng bawat batas at patakaran. Hindi pera lámang. Higit na makabuluhan ang bawat pisong kitahin natin kung bahagi ito sa pagbabangon ng dangal at kulturang Filipino.

Nangangailangan din ito ng mabigat na sakripisyo. (Lalo na sa ating mga opisyal, dahil hindi na silá magnanakaw.) Ang pag-aalaga lámang ng ating pamanang pangkultura (cultural heritage) ay isang mabigat na tungkulin. Hindi lámang ito magastos. Kailangan natin itong isaloob at isapuso. Sukdang ikamatay. Ganito ang aral sa isang pabula ng mga Bukidnon upang ituro sa mga kabataan ang halaga ng pangangalaga sa kanilang katutubong kaugalian. Natuwa diumano ang isang daga na tuhugin ang mga butil ng inihaw niyang mais at isuot na kuwintas. “Ang ganda ng kuwintas ko,” pahayag niya. “Ibibigay ko lang ito kapalit ng isang magandang awit.” At naglakad siya sa lansangan ng búhay.


Nasalúbong niya ang isang uwak. “Hoy, ano iyang magandang suot mo?” tanong ng uwak. “Kuwintas ng inihaw na mais,” sagot ng daga na nagyayabang. “Ibibigay ko lang ito kapalit ng isang magandang awit.” “Sige, aawitan kita,” at sinubukan ng uwak umawit. “Wak, wak, wak” ang pinakamahusay na lumabas sa bibig ng uwak. “Hintay!” sabi ng daga. “Nabibingi ako sa awit mo.” At nagpatuloy ang daga sa paglalakad.


Nasalúbong niya ang isang kalaw. “Aba, ang ganda ng suot mo!” bulalas ng kalaw. “Kuwintas ng inihaw na mais,” matikas na sagot ng daga. “Ibibigay ko lang ito kapalit ng isang magandang awit.” Nagugutom ang kalaw at sinubok umawit. “Tungkago kalaw. Tungkago kalaw.” (Ganoon ang huni ng kalaw sa pakinig ng mga Bukidnon, alinsunod sa muling-salaysay nina E. Arsenio Manuel sa Treasury of Stories.) “Naku, naku!” sigaw ng daga. “Iyan lang ba ang awit mo?” At iniwan ng daga ang naglalaway sa 

mais na kalaw.


Nasalúbong ng daga ang isang kilyawan. “Gusto ko ng mais sa kuwintas mo” bungad ng kilyawan. “Ops, ops,” pagpigil ng daga. “ibibigay ko lang ito kapalit ng isang magandang awit.” At umawit ang kilyawan ng isang napakagandang awit.
Nagustuhan ng daga ang awit ng kilyawan. Ipinaulit niya ito nang ipinaulit hanggang maisaulo niya. Pagkatapos, ibinigay niya sa kilyawan ang kuwintas ng mais at nagpatuloy ng paglakad nang inaawit ang awit ng kilyawan. “Sana hindi mo makalimutan ang awit ko,” habilin ng kilyawan. “Kapag nakadaan ka ng punò ng tugis, huwag kang hihinto dahil malilimot mo ang awit.”


Maligayang inawit ng daga ang awit ng kilyawan hábang naglalakad. Napadaan siya sa mga punò ng tugis at naakit sa saganang mga bunga. Mabilis siyang umakyat at pinunô ng bunga ang bunganga. Namumuwalan siya sa bunga ng tugis nang maalala ang bilin ng kilyawan. Pinilit niyang awitin ang awit ng kilyawan at wala na siyang matandaan. Nanlulumong bumalik ang daga sa kilyawan at nagsisising ipinagtapat ang nangyari. Itinuro muli ng butihing ibon ang awit hanggang maisaulo ng daga. Nang aalis na ang daga, nagbilin muli ang kilyawan. ‘Tandaan mo lamang. Anuman ang mangyari, huwag kang hihinto hanggang makauwi ng bahay.” “Nangangako ako,” at muling lumakad nang maligaya ang daga hábang umaawit.


Ngunit biglang umulan. Napadaan siya sa mga punò ng tugis, ngunit hindi sumilong ang daga. Lumakas ang ulan at nagpatuloy ang daga sa paglakad nang umaawit. Basâng-basâ ang daga nang makauwi at agad humiga sa tabi ng naroong nagliliyab na mga bága hábang umaawit. Ngunit nangyaring isang bága ang tumalsik sa kaniyang buntot at nagsimula itong masúnog. Dahil nagiginaw pa ang daga, hindi nitó pinansin ang nasusúnog na buntot at nagpatuloy sa pag-awit. Umawit siya nang umawit hanggang gumapang ang apoy sa kaniyang katawan. Siniglahan niya ang pag-awit upang walang maramdamang kirot. At natapos doon ang kuwento, dahil natupok ang daga.


Isang diwang masayáhin ngunit madilim ang nahihiwatigan ko sa kuwentong ito ng mga Bukidnon. Masayá ngunit may malakas na bahid ng lagim ang wakas ng daga.     May taal bang estoikong pagtanaw sa búhay ang mga kapatid nating Bukidnon at Manuvu? Kung hindi tunggak, may kahulugan ba ang kamatayan ng kawawang daga? Ang paliwanag ni E. Arsenio Manuel, ilustrasyon ito ng sakripisyong kailangan sa pangangalaga ng katutubong tradisyon. Ipinaliliwanag diumano kung paanong naiisalin ang tradisyon sa pamamagitan ng pagtuturo ng awit ng kilyawan sa daga. Dagdag pa niya, at ito palagay ko ang mahalaga, itinatanghal din sa kapalaran ng daga kung paanong nililimot natin ang kirot, at kahit kamatayan, alang-alang sa mahal sa atin at alang-alang sa isang matinding ninanais na makamit. 
Napakalungkot na kagitingan! Ngunit iyon ang hamon sa atin. Iyon ang hinahanap sa ating kagitingan upang mahango mula sa pusali ng “kultura ng korupsiyon” at makapagbangon at makapagwagayway ng isang bagong Kultura ng Dangal.

